
 
Broj: KSI-09-154/23                                                                                                        

Datum: 09.08.2023. godine 

 

Na osnovu člana 32. Zakona o sprečavanju sukoba interesa u institucijama Brčko 

distrikta Bosne i Hercegovine (,,Službeni glasnik Brčko distrikta Bosne i Hercegovine“ broj: 

04/21) i člana 25. stav (2) Poslovnika o radu Komisije za odlučivanje o sukobu interesa 

(,,Službeni glasnik Brčko distrikta Bosne i Hercegovine“ broj: 19/21), postupajući po prijavi 

I.O. od 25.07.2023. godine protiv A.R., predsjednika Upravnog odbora JP „Putevi Brčko“ d.o.o. 

Brčko, kao nosioca javne funkcije, na 62. sjednici održanoj dana 09.08.2023. godine, donosi 

 

ODLUKU 

Postupak za odlučivanje o sukobu interesa protiv nosioca javne funkcije, A.R., 

predsjednika Upravnog odbora JP „Putevi Brčko“ d.o.o. Brčko neće se pokrenuti, obzirom da 

iz prikupljenih podataka i dokumentacije ne proizilazi da je u postupanju nosioca javne funkcije 

došlo do povrede odredaba Zakona o sprečavanju sukoba interesa u institucijama Brčko 

distrikta Bosne i Hercegovine, odnosno postojanja sukoba interesa. 

 

Obrazloženje 

Dana 25.07.2023. godine Komisija za odlučivanje o sukobu interesa  putem e-maila je 

zaprimila prijavu I.O. broj: KSI-17-154/23, radi sumnje na povredu odredaba Zakona o 

sprečavanju sukoba interesa u institucijama Brčko distrikta Bosne i Hercegovine, odnosno 

postojanje sukoba interesa protiv A.R., predsjednika Upravnog odbora JP „Putevi Brčko“ d.o.o. 

Brčko, kao nosioca javne funkcije.  

U prijavi je, između ostalog, navedeno da A.R., advokat iz Brčkog, koji je ujedno i 

predsjednik Upravnog odbora JP „Putevi Brčko“ d.o.o. Brčko, istovremeno zastupa JP 

„____________“ d.o.o. Brčko u raznim predmetima iz oblasti poslova advokatske kancelarije, 

a pored toga, JP „Putevi Brčko“ d.o.o. Brčko i JP „________“ d.o.o. Brčko ostvaruju poslovnu 

saradnju, učestvuju na tenderima i slično.  

Članom 2. tačka c) Zakona o sprečavanju sukoba interesa u institucijama Brčko distrikta 

Bosne i Hercegovine propisano je da je ,,nosilac javne funkcije“ izabrano ili imenovano lice u 

organima i institucijama Distrikta, u pravnim licima koje osniva Distrikt kao i u pravnim licima 

kojima je povjereno vršenje javnih ovlaštenja i lice koje je imenovano, odnosno na čiji izbor i 

imenovanje saglasnost daje Skupština, odnosno Vlada, ukoliko drugim zakonom nije drugačije 

propisano.  

 

 



Uvidom u Registar javnih funkcija i nosilaca javne funkcije, koje vodi Komisija, 

utvrđeno je da A.R. obavlja funkciju člana Upravnog odbora JP „Putevi Brčko“ d.o.o. Brčko na 

osnovu Odluke Skupštine Brčko distrikta Bosne i Hercegovine broj: 01-02-2500/21 od 

02.06.2021. godine, te je obavezan postupati u skladu s odredbama Zakona o sprečavanju 

sukoba interesa u institucijama Brčko distrikta Bosne i Hercegovine. 

Članom 32. stav (1) Statuta JP „Putevi Brčko“ d.o.o. Brčko propisano je da je Upravni 

odbor organ upravljanja u javnom preduzeću. 

Članom 38. Statuta JP „Putevi Brčko“ d.o.o. Brčko propisane su nadležnosti Upravnog 

odbora JP „Putevi Brčko“ d.o.o. Brčko, pa tako niti jednom tačkom navedenog člana nije 

propisana nadležnost Upravnog odbora u smislu zaključivanja ugovora o poslovnoj saradnji. 

Nadalje, članom 39. stav (4) tačkom a) Statuta propisano je da je predsjednik Upravnog odbora 

nadležan za redovno održavanje sjednica Upravnog odbora i tačkom b) da pravovremeno 

obavlja poslove utvrđene zakonom, odlukom, Statutom i drugim propisima. 

Upravni odbor je nadležan za donošenje odluke o usvajanju plana nabavke shodno članu 

38. Statuta, a sve druge odluke, odnosno odluke o pokretanju postupka javne nabavke i odluke 

o izboru najpovoljnijeg ponuđača donosi direktor preduzeća, shodno članu 49. Statuta. 

Članom 49. Statuta propisane su nadležnosti direktora JP „Putevi Brčko“ d.o.o. Brčko i 

to tačkom h) propisano je da direktor izrađuje i donosi interne propise koji su potrebni za 

sprovođenje postupka nabavki i sprovođenje važećih zakona i propisa o postupku nabavki; 

tačkom j) propisano je da zastupa i predstavlja preduzeće u unutrašnjem i vanjskotrgovinskom 

prometu i tačkom p) propisano je da zaključuje ugovore u ime preduzeća. 

Članom 42. stavom (2) Statuta propisano je da direktor rukovodi, organizuje rad, 

predstavlja preduzeće i zastupa ga, a članom 19. stav (1) Zakona o javnim preduzećima Brčko 

distrikta Bosne i Hercegovine („Službeni glasnik Brčko distrikta Bosne i Hercegovine“, broj: 

22/2018 - prečišćeni tekst, 5/2020 i 10/2022) propisano je da direktor organizuje rad i vodi 

poslovanje javnog preduzeća.  

Imajući u vidu sve naprijed navedeno, Komisija cijeni da u konkretnom slučaju A.R., 

predsjednik Upravnog odbora JP „Putevi Brčko“ d.o.o. Brčko nema ovlaštenja u postupku 

zaključivanja ugovora o poslovnoj saradnji između JP „Putevi Brčko“ d.o.o. Brčko i JP 

„Komunalno Brčko“ d.o.o. Brčko i da nema uticaja na ugovore koje međusobno zaključuju JP 

„Putevi Brčko“ d.o.o. Brčko i JP „Komunalno Brčko“ d.o.o. Brčko, pa tako Komisija nije mogla 

pokloniti vjeru navodima iz prijave da se A.R., nosilac javne funkcije, nalazi u sukobu interesa, 

jer odredbe Statuta JP „Putevi Brčko“ d.o.o. Brčko i odredbe Zakona o javnim preduzećima 

Brčko distrikta Bosne i Hercegovine nigdje ne propisuju ovlaštenje Upravnog odbora, odnosno 

predsjednika Upravnog odbora da zaključuje ugovore o poslovnoj saradnji s drugim organima 

i institucijama. 

Iz svega navedenog, a na osnovu prikupljenih akata, dokumentacije i uvida u iste, 

utvrđeno je da A.R., kao nosilac javne funkcije, nije povrijedio odredbe Zakona o sprečavanju 

sukoba interesa u institucijama Brčko distrikta Bosne i Hercegovine, odnosno da ne postoji 

sukob interesa, jer nisu utvrđene okolnosti koje bi ukazivale na moguću povredu odredaba 

Zakona od strane nosioca javne funkcije. Slijedom navedenog, Komisija je donijela odluku kao 

u dispozitivu.  

 

 

 



Pouka o pravnom lijeku:  

Protiv ove Odluke nije dozvoljena žalba, ali se može pokrenuti upravni spor pred 

Osnovnim sudom Brčko distrikta Bosne i Hercegovine u roku od 30 dana od dana prijema ove 

Odluke.  

 

Dostavljeno: 

1. I.O., ________ broj ___, Brčko distrikt BiH 

2. Internet stranici Komisije, 

3. Evidenciji i  

4. Arhivi. 

            Predsjednik  

                                                                                  Komisije za odlučivanje o sukobu interesa 

                                                                                                     ________________________ 

                                                                                                      Admira Mujić, dipl. pravnik 


